
 

0 
 

 

ISBN: 978-9935-424-19-8 

Fæðingarorlof og þátttaka feðra í 

umönnun barna sinna þremur 

árum eftir fæðingu fyrsta barns 

Rannsóknir í félagsvísindum XVI. Erindi flutt á ráðstefnu í október 2015 

Ásdís Aðalbjörg Arnalds, Guðný Björk Eydal og Ingólfur V. Gíslason 

Ritstjórar: 

Halldór Guðmundsson og Sigrún Harðardóttir 

Félagsráðgjafardeild 

 



 

1 
 

Fæðingarorlof og þátttaka feðra í umönnun 
barna sinna þremur árum eftir fæðingu fyrsta 

barns 

Ásdís Aðalbjörg Arnalds 
Guðný Björk Eydal 
Ingólfur V. Gíslason 

Lögum um fæðingar- og foreldraorlof (nr. 95/2000) sem samþykkt voru á Alþingi árið 

2000 var ætlað að tryggja barni umönnun beggja foreldra og gera foreldrum kleift að 

samræma vinnu og fjölskyldulíf. Lögin byggja á þeirri hugmynd að ef feður fá tækifæri 

til að annast börn sín frá fyrstu tíð, sé grunnur lagður að tengslum föður og barns sem 

skili sér í áframhaldandi þátttöku hans í umönnun eftir að fæðingarorlofi lýkur. Við 

áframhaldandi stefnumótun í málefnum fjölskyldna er mikilvægt að rannsaka að hvaða 

marki markmiðum laganna hefur verið náð. Fyrri rannsóknir höfunda hafa sýnt að 

eftir að lögin tóku gildi, hefur þátttaka feðra í umönnun barna sinna aukist jafnt og 

þétt (Ásdís Arnalds, Guðný Björk Eydal og Ingólfur V. Gíslason, 2013), en hér á landi 

hefur ekki verið kannað hvernig fæðingarorlofstaka feðra tengist aukinni þátttöku 

þeirra í umönnun barna sinna síðar á ævi barnsins.  

Hér verður fjallað um niðurstöður rannsóknar á því hvaða tengsl eru milli 

fæðingarorlofstöku feðra og þátttöku þeirra í umönnun barna sinna á fjórða aldursári 

barnsins. Greiningin byggir á gögnum sem aflað var með könnun sem send var á 

lögheimili allra barna fædd árið 2009 og voru fyrstu börn mæðra sinna. Erfitt er að 

greina hvort um orsakasamband sé að ræða milli fæðingarorlofstöku feðra og þátttöku 

þeirra í umönnun. Vitneskja um hvort tengsl séu til staðar milli orlofstöku og 

umönnunar gefur þó vísbendingu um hvort tekist hafi að ná markmiðum laganna um 

að tryggja barni umönnun beggja foreldra. Rannsóknin er hluti af stærra verkefni sem 

ber heitið Atvinnuþátttaka foreldra og umönnun barna undir þriggja ára aldri1 og er ætlað að 

meta áhrif laga um fæðingar- og foreldraorlof. Verkefnið hefur hlotið styrk frá 

RANNÍS, Jafnréttissjóði og Rannsóknarsjóði Háskóla Íslands og þakka rannsakendur 

öllum þeim sem að rannsókninni hafa komið.  

Lög um fæðingar- og foreldraorlof 

Árið 2000 voru lög um fæðingar- og foreldraorlof (nr. 95/2000) samþykkt á Alþingi. 

Markmið laganna var að tryggja barni umönnun beggja foreldra og gera foreldrum 

kleift að samræma vinnu og fjölskyldulíf. Um var að ræða róttæka löggjöf og þegar 

lögin voru sett veitti ekkert land feðrum jafn margar vikur í fæðingarorlofi með 

sambærilegum greiðslum (Moss, 2013). Með lagasetningunni var fæðingarorlofið lengt 

úr sex mánuðum í níu og skipt þannig milli foreldra að faðir öðlaðist rétt til þriggja 

mánaða orlofs (frá og með árinu 2003), þrír mánuðir voru bundnir við móður og að 

auki gátu foreldrar ákveðið sjálfir hvernig þeir skiptu þremur mánuðum á milli sín. 

Sjálfstæðan rétt mæðra og feðra var ekki unnt að færa milli foreldra nema ef annað 

foreldrið létist áður en það hafði fullnýtt rétt sinn. Greiðslur voru tekjutengdar þannig 

að foreldrar sem höfðu verið í að minnsta kosti 25% starfi á innlendum vinnumarkaði 

                                                           

1  Guðný Björk Eydal og Ingólfur V. Gíslason leiða rannsóknarverkefnið. 

fengu 80% launa í orlofi og þegar lögin voru sett var ekkert þak á þeim greiðslum. 

Foreldrar utan vinnumarkaðar fengu lágmarksgreiðslur eða svokallaðan fæðingarstyrk. 

Sérstökum Fæðingarorlofssjóði var komið á fót og var hann fjármagnaður með hluta 

tryggingagjalds.  

Samkvæmt lögum um fæðingarorlof (n 95/2000) hafa foreldrar val um að nýta allt 

orlofið í einu lagi eða skipta því upp í tímabil og báðir foreldrar mega vera í orlofi á 

sama tíma, kjósi þeir það. Fæðingarorlofið er einnig sveigjanlegt að því leyti að 

leyfilegt er að taka orlof samhliða hlutastarfi. Móður er þó skylt að taka fæðingarorlof 

fyrstu tvær vikurnar eftir fæðingu barns.  

Árið 2004 var þak sett á greiðslur til foreldra í fæðingarorlofi. Þakið var það hátt að 

það hafði einungis áhrif á greiðslur til foreldra með tiltölulega háar tekjur (Guðný 

Björk Eydal og Ingólfur V. Gíslason, 2008), en samkvæmt útreikningum 

Fæðingarorlofssjóðs rákust tekjur 2,6% feðra og 0,4% mæðra í þakið þetta árið 

(Vinnumálastofnun, 2010: 33). Í kjölfar efnahagshrunsins 2008 reyndist nauðsynlegt 

að skera niður ríkisútgjöld og á tímabilinu frá desember 2008 til desember 2009 var 

þakið á greiðslum til foreldra lækkað þrívegis (Guðný Björk Eydal og Ingólfur V. 

Gíslason, 2013). Þessi lækkun á þaki kom við stóran hóp nýbakaðra foreldra, en árið 

2010 urðu 45,7% feðra og 19% mæðra fyrir skerðingum á greiðslum vegna þessa 

hámarksfjárhæðar (Vinnumálastofnun, 2010, bls. 33).  

Nýting á fæðingarorlofi 

Tölulegar upplýsingar frá Fæðingarorlofssjóði sýna að frá því lögin voru sett hefur 

stærstur hluti feðra á Íslandi nýtt rétt sinn til fæðingarorlofs. Réttindi feðra voru 

innleidd í skrefum. Árið 2001 höfðu feður rétt á einum mánuði og það ár nýttu þeir að 

meðaltali 39 daga. Árið eftir höfðu feður tveggja mánaða sjálfstæðan rétt til 

fæðingarorlofs og það ár nýttu þeir 68 daga að meðaltali. Nýting feðra jókst enn frekar 

árið 2003 þegar sjálfstæður réttur þeirra var lengdur í þrjá mánði. Það ár nýttu feður að 

meðaltali 97 daga. Nýting feðra var að meðaltali um 100 dagar, fram að efnahagshruni, 

en þá dró nokkuð úr henni. Skýringanna má vafalaust rekja til lækkunar á þaki á 

greiðslum til foreldra í fæðingarorlofi þó aðrar ástæður t.d. tengdar veikari stöðu á 

vinnumarkaði í kjölfar kreppunnar geti einnig hafa haft áhrif. Þessar tölur sýna að 

feður á Íslandi hafa undantekningalítið nýtt rétt sinn til fæðingarorlofs, en þær sýna 

jafnframt að feður nýta einkum þá daga sem þeim eru ætlaðir, á meðan mæður eru 

líklegri til að nýta þá mánuði sem foreldrar geta skipt að vild. Almennt séð hafa mæður 

fullnýtt þriggja mánaða sjálfstæðan rétt sinn til orlofs auk hinna þriggja sameiginlegu 

mánaða, en fá því lögin voru sett hafa mæður nýtt á bilinu 178 til 185 daga, að 

meðaltali (Fæðingarorlofssjóður, e.d.). 
 

Tafla 1. Fæðingarorlofsnýting mæðra og feðra 2003-2013 

2003 2005 2007 2009 2011 2013*

Mæður (n) 4167 4302 4555 4965 4406 4181

Umsóknir frá feðrum sem hlutfall af umsóknum frá mæðrum 86,6% 88,2% 88,5% 85,8% 80,7% 78,7%

Meðalfjöldi daga sem nýttir eru af feðrum 97 99 101 98 86 81

Meðalfjöldi daga sem nýttir eru af mæðrum 183 184 181 178 179 180

Hlutfall feðra sem nýta meira en grunnréttindi sín 16,1% 19,5% 21,2% 20,1% 14,7% 13,8%

Hlutfall mæðra sem nýta meira en grunnréttindi sín 90,9% 89,7% 93,1% 92,9% 95,4% 95,8%

Hlutfall feðra sem nýta minna en grunnréttindi sín 14,2% 19,5% 16,4% 19,3% 39,7% 45,2%
 

*Tölur fyrir árið 2013 eru bráðabirgða (Fæðingarorlofssjóður, e.d.) 

Innlendar rannsóknir á orlofsnýtingu hafa sýnt að ólíkir hópar feðra nýta orlofið á 

mismunandi hátt. Rannsókn meðal foreldra sem áttu sitt fyrsta barn árið 2003 leiddi í 

ljós að nýting á orlofi var háð heimilistekjum. Því hærri sem heimilistekjurnar voru, 

þeim mun líklegra var að feður tækju fæðingarorlof. Niðurstöður rannsóknarinnar 

sýndu einnig að ef foreldrar bjuggu ekki saman, var ólíklegt að feður tækju orlof 

(Guðný Björk Eydal, 2008). Í rannsókn Bryndísar Jónsdóttur og Gylfa 

Aðalsteinssonar (2008), meðal foreldra sem fengu greiðslur úr Fæðingarorlofssjóði á 

árunum 2001 til 2004, kom í ljós að stjórnendur voru ólíklegri til að hafa fullnýtt 

þriggja mánaða sjálfstæðan rétt sinn til fæðingarorlofs en feður sem tilheyrðu öðrum 

starfshópum. Ennfremur var hlutfall þeirra sem fullnýttu rétt sinn hærra meðal feðra á 

opinberum vinnumarkaði en þeirra sem störfuðu í einkageiranum. 

Tengsl orlofstöku og umönnunar 

Fræðimenn hafa beint sjónum að mikilvægi þess að feður taki virkan þátt í umönnun 

barna sinna. Lamb (2004) hefur bent á að börn verði fyrir áhrifum af því umhverfi 

sem þau alast upp í og ef umönnunin er aðallega í höndum móðurinnar er líklegt að 

börnin tileinki sér hefðbundin viðhorf til kynhlutverka. Það er barninu einnig í hag að 

fá örvun frá fleiri en einu foreldri þar sem foreldrarnir kunna að nálgast barnið á 

mismunandi hátt. Loks er það mikilvægt fyrir barnið að alast upp í umhverfi þar sem 

báðir foreldrar geta sinnt heimilishaldi, starfsframa og áhugamálum. Þegar móðir og 

faðir taka bæði þátt í að annast barnið, fá þau tækifæri til að sinna ýmsum verkefnum 

sem veita þeim ánægju. Móðirin fær til dæmis tækifæri til að sinna öðru en 

barnauppeldi og faðirinn fær notið sín innan veggja heimilisins. Fræðimenn hafa 

einnig skoðað mikilvægi umönnunar feðra fyrir vitsmunaþroska barna. Rannsókn 

Sarkadi o.fl. (2008) bendir til þess að ef feður taka þátt í umönnun barna sinna frá 

upphafi, hefur það jákvæð áhrif á frammistöðu barna í námi. Þá sýndi rannsókn 

Cabrera o.fl. (2000) að fjarvera föður hefur neikvæðar félags- og sálfræðilegar 

afleiðingar á börn.  

Noregur var fyrst landa til að veita feðrum sjálfstæðan rétt til orlofs árið 1993, en 

slíkur réttur er í daglegu tali nefndur feðrakvóti. Svíar fylgdu á hæla Norðmanna og lög 

um feðrakvóta tóku gildi þar í landi árið 1995. Nokkuð hefur verið birt af rannsóknum 

á tengslum orlofstöku feðra og umönnunar í þessum löndum. Norskar rannsóknir á 

langtímaáhrifum laga um feðrakvóta þar í landi sýna að eftir að lög um feðrakvóta 

tóku gildi í Noregi, verja feður minni tíma í vinnu utan heimilisins og taka þess í stað 

meiri þátt í heimilishaldi og umönnun barna sinna (Rege og Solli, 2010; Kitterød 2013). 

Sömuleiðis leiddi rannsókn Haas og Hwang (2008) frá Svíþjóð í ljós að því lengra 

orlof sem feður tóku, því meiri þátt tóku þeir í umönnun barna sinna síðar á lífsleið 

þeirra. Feður sem tóku langt fæðingarorlof höfðu einnig meiri ánægju af að annast 

börn sín en feður sem tóku styttra orlof.  Þá komust Duvander og Jans (2009) að því 

lengra orlof sem feður í Svíþjóð tóku, þeim mun færri voru vinnustundir þeirra þegar 

barnið varð eldra, sem veitti þeim aukin tækifæri til þátttöku í umönnun þess. 

Eitt af meginmarkmiðum laga um fæðingar- og foreldraorlof (nr. 95/2000) var að 

tryggja barni umönnun beggja foreldra. Það getur reynst erfitt að meta áhrif 

lagasetningarinnar á umönnun barna þar sem vera má að feður sem hafa áhuga á að 

tengjast barni sínu séu líklegastir til að nýta rétt sinn til orlofs. Niðurstöður Ásdísar 

Arnalds, Guðnýjar Bjarkar Eydal og Ingólfs V. Gíslasonar (2013) sýna að lög um 

fæðingar og foreldraorlof hafa haft tilætlaðan tilgang, þar sem foreldrar deila í ríkari 

mæli ábyrgð á umönnun fyrsta barns en áður en lögin voru sett. Rannsóknin byggði á 

gögnum sem aflað var með spurningalistum til foreldra á þremur tímapunktum. Fyrsta 

könnunin, framkvæmd árið 2001 náði til foreldra sem áttu sitt fyrsta barn árið 1997, 

þremur árum áður en lögin tóku gildi. Önnur könnunin var gerð árið 2007 og náði til 

foreldra sem áttu sitt fyrsta barn árið 2003, eftir að feður öðluðust sjálfstæðan rétt til 

þriggja mánaða fæðingarorlofs, og loks var gerð könnun árið 2013 meðal foreldra sem 

áttu sitt fyrsta barn árið 2009. Í ljós kom að hlutfall foreldra sem sögðust skipta 

umönnun barnsins jafnt sín á milli við þriggja ára aldur þess jókst úr 36% í 59% milli 

fyrstu og þriðju könnunarinnar.  

Aðferðir, mælingar og úrvinnsla 

Gögn úr könnun sem var gerð vorið 2013 voru nýtt til að meta hvort samband væri 

milli fæðingarorlofstöku feðra og þátttöku þeirra í umönnun barna sinna. Gagna var 

aflað með því að senda bréf með slóð á könnunina á lögheimili allra barna sem voru 

fædd árið 2009 og voru fyrstu börn mæðra sinna (n=1929). Foreldrar gátu ráðið því 

hvort móðir eða faðir svaraði eða svarað spurningalistanum saman. Alls bárust 1218 

svör og er svarhlutfall því 63%. 

Í könnuninni voru foreldrar í sambúð eða hjónabandi (n=922) spurðir hvernig þeir 

skipta með sér umönnun barnsins í dag, þremur til fjórum árum eftir fæðingu þess. 

Spurt var um hver gæfi barninu að borða, hver léki við barnið, hver kæmi barninu í 

háttinn á kvöldin og hver annaðist barnið þegar það var veikt. Foreldrarnir svöruðu til 

um hvort móðir eða faðir gerði það alltaf, hvort móðir eða faðir gerði það oftast eða 

hvort því væri jafn skipt milli móður og föður. Þar sem hlutfallslega fáir sögðu föður 

annast þessa þætti alltaf eða oftast, voru áhrif óháðra breyta á þessar breytur kannaðar 

með því að beita tvíkosta aðhvarfsgreiningu (binary logistic regression). 

Aðhvarfsgreiningalíkönin meta því tengsl óháðra breyta við það hvort umönnun sé 

jafnt skipt milli móður og föður eða hvort móðir geri það alltaf/oftast. 

Könnuð voru áhrif fjögurra óháðra breyta á þær breytur sem mæla skiptingu 

umönnunar milli móður og föður. Í fyrsta lagi var kannað hvort tengsl væru milli 

orlofstöku föður og þess hvernig foreldrar skipta með sér umönnun barnsins. 

Orlofstaka föður var reiknuð með því að leggja saman svör foreldra við spurningunni 

um hvort faðir hafi verið í fullu orlofi eða hlutaorlofi fyrstu 18 mánuðina eftir fæðingu 

barns. Fyrir hvern mánuð, var feðrum sem höfðu verið í fullu orlofi gefið gildið 4 (þar 

sem fullt orlof þann mánuðinn táknar að faðir hafi nýtt fjórar vikur í orlofi) og feðrum 

í hlutaorlofi var gefið gildið 2. Með því að leggja saman gildi föður fyrir hvern mánuð 

varð til breyta sem náði frá 0 upp í 24. Feður með gildið 0 höfðu ekki verið í orlofi á 

tímabilinu en feður með gildið 24 höfðu samtals verið 24 vikur í orlofi fyrstu 18 

mánuðina eftir fæðingu. Þessari breytu var síðan skipt í þrennt; feður sem tóku ekkert 

orlof, feður sem nýttu færri en 13 vikur og feður sem nýttu 13 vikur eða meira (þ.e. 

sem fullnýttu sjálfstæðan rétt sinn til orlofs). Á grundvelli þessarar þríkosta raðbreytu 

voru búnar til tvær vísibreytur (dummy variables) til að nýta í aðhvarfsgreiningarlíkanið, 

þar sem viðmiðunarhópurinn var feður sem höfðu nýtt færri en 13 vikur í orlofi (með 

gildið 0). 

Í aðhvarfsgreiningarlíkönunum eru tengsl orlofstöku og umönnunar könnuð með 

því að stjórna fyrir áhrifum aldurs föður, menntunar, starfs og tekna. Aldur föður var 

mældur í árum (frá 20-62 ára). Menntun föður var þríkosta raðbreyta og voru búnar til 

tvær vísibreytur á grundvelli hennar, grunnskólapróf og háskólapróf, þar sem 

framhaldsskólapróf var viðmiðunarbreyta (með gildið 0). Fjórar vísibreytur voru búnar 

til á grundvelli starfs föður; stjórnendur, sérfræðingar og tæknar, störf sem krefjast 

iðnmenntunar og loks foreldrar utan vinnumarkaðar, þar sem viðmiðunarbreytan var 

annað starf (með gildið 0). Loks voru tvær vísibreytur búnar til á grundvelli tekna föður; 

feður með háar tekjur (þ.e. mánaðarlegar tekjur yfir 650 þúsundum króna fyrir skatt) 

og feður með lágar tekjur (þ.e. mánaðarlegar tekjur undir 250 þúsundum króna fyrir 

skatt), þar sem millitekjufeður voru hafðir til viðmiðunar (með gildið 0). Tafla 2 birtir 

hlutfallslega dreifingu svara við þeim spurningum sem notaðar voru í 

aðhvarfsgreiningarlíkönin. 

 

Tafla 2. Hlutfallsleg dreifing svara við spurningum um umönnun barnsins þremur 

árum eftir fæðingu barns (háðar breytur) og spurningum um bakgrunn 

þátttakenda (óháðar breytur) 

Breytur Hlutfall / Meðaltal (staðalfrv.)

Háðar breytur

Hver gefur barninu að borða?

Móðir gerir það alltaf / oftast 41,7%

Skiptist jafnt milli foreldra 56,1%

Hver leikur við barnið?

Móðir gerir það alltaf / oftast 25,5%

Skiptist jafnt milli foreldra 65,8%

Hver háttar/svæfir barnið á kvöldin?

Móðir gerir það alltaf / oftast 35,1%

Skiptist jafnt milli foreldra 56,3%

Hver annast barnið þegar það er veikt?

Móðir gerir það alltaf / oftast 52,0%

Skiptist jafnt milli foreldra 46,6%

Óháðar breytur

Faðir tók ekkert orlof (minna en 3 mán. orlof = 0) 28,4%

Faðir tók 3 mán. orlof eða lengra (minna en 3 mán. orlof = 0) 51,7%

Aldur föður í árum 34,0 (5,9)

Grunnskólapróf (framhaldsskólapróf = 0) 15,4%

Háskólapróf (framhaldsskólapróf = 0) 40,5%

Stjórnendur (aðrir = 0) 11,4%

Sérfræðingar og tæknar (aðrir = 0) 28,7%

Störf sem krefjast iðnmenntunar (aðrir = 0) 14,0%

Utan vinnumarkaðar (aðrir = 0) 8,1%

Lágar tekjur (miðlungs tekjur = 0) 19,4%

Háar tekjur (miðlungs tekjur = 0) 21,3%  

Niðurstöður 

Mynd 1 sýnir hlutfallslega skiptingu svara við spurningunum um umönnun barnsins 

skipt niður eftir því hvort feður tóku ekkert orlof, innan við þriggja mánaða orlof eða 

hvort þeir fullnýttu sjálfstæðan rétt sinn til orlofs. Til að auðvelda samanburð, birtir 

myndin einungis hlutföll þeirra sem sögðu umönnun vera jafnt skipt milli foreldra. 

Myndin sýnir að foreldrar sem svöruðu því til að faðirinn hafi ekki tekið orlof voru 

ólíklegastir til að segjast skipta því jafnt á milli sín að gefa barninu að borða, leika við 

barnið, hátta barnið og annast það þegar það er veikt.  

Mynd 1. Hlutfall foreldra sem skiptu umönnun jafnt sín á milli, greint eftir 

orlofstöku feðra 

 

Það eru því skýr tengsl milli orlofstöku feðra og þess að skipta umönnun jafnt milli 

foreldra. Munurinn virðist þó einkum koma fram í því að feður sem tóku ekkert orlof 

eru ólíklegastir til að taka þátt í umönnun barnsins til jafns við móður en minni munur 

er á milli feðra sem tóku minna en þriggja mánaða orlof og þeirra sem fullnýttu 

sjálfstæðan rétt sinn til orlofs. Tvíkosta aðhvarfsgreining var notuð til að meta hvort 

þessi tengsl væru enn til staðar þegar tekið var tillit til áhrifa aldurs, menntunar, starfs 

og tekna föður. Niðurstöður aðhvarfsgreiningar eru birtar í töflu 3. Þar eru birt fjögur 

aðhvarfsgreiningarlíkön, eitt fyrir hverja af háðu breytunum sem mæla skiptingu 

umönnunar milli móður og föður. Þar sést að í öllum tilvikum hélst sambandið þegar 

stjórnað var fyrir þessum bakgrunnsbreytum. Þegar skoðuð eru tengsl orlofsnýtingar 

föður við það hver gefur barninu að borða sést að líkur á því að foreldrar skiptu því 

jafnt á milli sín voru 1,7 sinnum lægri (1/0,6) meðal foreldra sem sögðu föðurinn ekki 

hafa tekið orlof en meðal foreldra sem sögðu föðurinn hafa tekið minna en þriggja 

mánaða orlof, þegar stjórnað var fyrir áhrifum aldurs, menntunar, starfs og tekna. Á 

hinn bóginn var ekki tölfræðilega marktækur munur á feðrum sem fullnýttu 

sjálfstæðan rétt sinn til orlofs og feðrum sem tóku innan við þriggja mánaða orlof. 

Samskonar samband kom í ljós þegar skoðuð voru tengsl orlofstöku og þess hver 

leikur við barnið, hver háttar það og hver annast það þegar það er veikt.  

Tafla 3. Tvíkosta aðhvarfsgreining fyrir áhrif orlofstöku feðra, aldurs, menntunar, starfs og tekna á það hvort foreldrar skipta umönnun jafnt sín á milli  

Óháðar breytur

Aðhvarfs- 

stuðlar

Líkinda- 

hlutfall 

Aðhvarfs- 

stuðlar

Líkinda- 

hlutfall 

Aðhvarfs- 

stuðlar

Líkinda- 

hlutfall 

Aðhvarfs- 

stuðlar

Líkinda- 

hlutfall 

Faðir tók ekkert orlof (minna en 3 mán. orlof = 0) -0,496 * 0,609 -0,936 *** 0,392 -1,031 *** 0,357 -0,599 ** 0,549

Faðir tók 3 mán. orlof eða lengra (minna en 3 mán. orlof = 0) 0,114 1,121 -0,074 0,928 -0,351 0,704 0,208 1,231

Aldur föður í árum -0,020 0,980 0,005 1,005 -0,013 0,987 0,019 1,019

Grunnskólapróf (framhaldsskólapróf = 0) -0,117 0,889 -0,437 * 0,646 -0,326 0,722 -0,295 0,745

Háskólapróf (framhaldsskólapróf = 0) 0,305 1,357 0,222 1,249 0,121 1,128 0,387 * 1,473

Stjórnendur (aðrir = 0) 0,702 ** 2,017 0,105 1,111 0,468 1,597 0,081 1,084

Sérfræðingar og tæknar (aðrir = 0) 0,954 *** 2,596 0,773 ** 2,166 0,921 *** 2,513 0,473 * 1,606

Störf sem krefjast iðnmenntunar (aðrir = 0) 0,267 1,307 0,459 1,583 0,437 1,549 0,340 1,405

Utan vinnumarkaðar (aðrir = 0) 0,435 1,545 0,041 1,042 -0,134 0,874 0,342 1,408

Lágar tekjur (miðlungs tekjur = 0) 0,582 ** 1,789 0,494 * 1,639 0,666 ** 1,946 0,189 1,209

Háar tekjur (miðlungs tekjur = 0) 0,196 1,216 0,375 1,454 0,275 1,316 -0,111 0,895

Fasti 0,465 1591 0,842 2,320 1,029 * 2,800 -0,974 * 0,378

*p <0,05; **p <0,01; ***p <0,001

Hver annast barnið 

þegar það er veikt?

Hver gefur barninu að 

borða? Hver leikur við barnið?

Hver háttar/svæfir 

barnið á kvöldin?

Umræða 

Lög um fæðingar- og foreldraorlof frá árinu 2000 hafa vakið athygli annarra þjóða þar 

sem Ísland var fyrst landa til að veita feðrum og mæðrum jafnan sjálfstæðan rétt til 

fæðingarorlofs. Nýting feðra á orlofi bendir til þess að þeir hafi tekið þessum 

réttindum fagnandi og í samanburði við önnur lönd hafa feður á Íslandi tekið hæsta 

hlutfall heildarfjölda daga í orlofi. Sjálfstæður réttur feðra til orlofs er jafnframt lengri á 

Íslandi en í öðrum löndum sem bendir til þess að hinni íslensku löggjöf hafi tekist í 

ríkum mæli að tryggja börnum umönnun beggja foreldra. Mikilvægt er að skoða hvort 

börn búi að því síðar meir að hafa hlotið umönnun beggja foreldra snemma á 

lífsleiðinni. Þær niðurstöður sem hér hafa verið birtar varpa ljósi á hvernig 

orlofsnýting feðra tengist því hvernig foreldrar skipta með sér fjórum mismunandi 

verkefnum tengdum umönnun þremur til fjórum árum eftir fæðingu barns. Þessi 

verkefni eru það að baða barnið, leika við það, hátta það og annast það þegar það er 

veikt. Niðurstöður sýna að feður sem taka ekkert orlof eru síður líklegir til að sinna 

þessum verkefnum jafnt með móður en feður sem taka fæðingarorlof. 

Þó varhugavert sé að alhæfa að um orsakasamband sé að ræða milli orlofstöku 

feðra og þátttöku þeirra í umönnun, styðja niðurstöðurnar við fyrri rannsóknir 

(Guðný Björk Eydal, 2008; Ásdís Arnalds, Guðný Björk Eydal og Ingólfur V. 

Gíslason, 2013) um að lög um fæðingar- og foreldraorlof hafi borið tilætlaðan árangur 

varðandi það að tryggja barni umönnun beggja foreldra. Eftir að efnahagskreppa skall 

á hér á landi haustið 2008 var þak á greiðslum til foreldra í fæðingarorlofi lækkað 

verulega og bendir flest til að í kjölfar þessa hafi dregið úr nýtingu orlofsins og að sá 

samdráttur sé meiri hjá feðrum en mæðrum (Guðný Björk Eydal og Ingólfur V. 

Gíslason, 2014). Ef vilji stjórnvalda stendur til að stuðla áfram að því að börn njóti 

umönnunar beggja foreldra er mikilvægt að huga að því hvernig megi tryggja að 

upphæð fæingarorlofs verði sambærileg við það sem var fyrir árið 2008 og að 

fjárhagur feðra komi ekki í veg fyrir að þeir taki fæðingarorlof.   

